
aBitar cUn in carrierist

Mes cunabitant è gia rivà in toc si da la stga

la da la carriera. Stefan fa en il mument ses 

praticum sco advocat en in’advocatura a 

Turitg. E quai n’è betg mo xina advocatu

ra, quai è l’advocatura WWP. Ha el ditg a 

mai. Advocaturas na ma din nagut, e WWP 

tuna per mai dapli da „Wald und Wiesen – 

Parcours“ sco da „Walder, Wyss and Partners“. 

Ma tuttina, avair in giurist e mez advocat sco 

cunabitant è pratic. Per exempel, sch’ins ha 

da communitgar cun l’administraziun da la 

chasa u cun firmas ch’avessan da vegnir a far 

reparaturas.

Igl è il job da Stefan da scriver a las diffe

rentas persunas. El scriva lura da sia adres

sa dad email. Uschia vesan ils adressats nua 

ch’el lavura e quai fa impressiun. Il service 

da l’Electrolux vegn immediatamain a met

ter ad ir la maschina da lavar giu, l’electricher 

vegn a far ir l’internet e l’administraziun da la 

chasa emprova da far tut per optimar la porta 

da la garascha. Quella fa canera, di Stefan. Jau 

n’aud nagut. El però na riva betg da durmir 

pervi da la canera ed ha scrit plirs emails en 

linguatg da giurists per reclamar. E sche quai 

na gida nagut, lura ha el gia annunzià da pre

tender ch’il fit per l’abitaziun vegnia sbassà. 

Era quai poss jau mo sustegnair, i para però 

illusoric, avant bitta l’administraziun ora nus, 

saja quai pervi dal linguatg da giurists u pervi 

da la canera, sche nus faschain ina party. La 

canera disturba ils vischins, ed a quels èsi 

tuttina, sche quel che fa la canera lavura tar 

WWP u en il Migros. 

Chatrina Josty (24) lavura en in biro grond a Cuira 
sco schurnalista ed abitescha en ina WG a Turitg cun 
in giurist che vul far carriera.

eU n’Ha fat carriera

Ün mez on n’haja uossa gnü peida per far car

riera – da l’absolut greenhorn illa secziun da 

genituors a la mamma exemplarica (quasi). 

Meis figl es nat ed eu nu vaiva ingün’idea 

che pezs ch’el douvra. Eu nu savaiva chi dà 

büschmainta chi’s po drivir da suotinsü per 

simplifichar il far süt, e cha far il bogn al pop 

as poja be sainza schima. Eu d’eira persvasa 

cha poppins sun be povers vermins chi nu san 

amo grond comunichar, hai umanins chi sun 

simplamaing be qua. Dürant il prüm temp 

sortiva da chasa sainza sbavus e pezs da reser

va – cun consequenzas fatalas. Eu n’ha dovrà 

mais per chattar oura cha mia charrozzina ha 

integrà ün parasulai. Il sistem da grondezzas 

da büschmainta n’haja inclet pür cul temp – 

ed eir il fat ch’ün o tschel cussagl da la gene

raziun plü veglia fa propi sen.

Intant suna babyprofi.  Meis f igl m’ha 

educà tip top. El am muossa cun ün caracter 

remarchabel che chi til plascha e che na. El 

am lascha badair be subit che bsögns chi han 

da gnir respettats e che robas chi nu fan uossa 

propi na dabsögn. Illa prüma rubrica tocca 

amo adüna: tetta, tetta, tetta. Illa seguon

da rubrica as rechattan scharpinas da Puma 

grondezza 15, tschütsch e schel per far daints. 

Sch’eu sun uossa in gir cun Luan nu manca 

mai la taschuna cun aint il plü necessa

ri. I para mincha jada be cha no sajan cuort 

avant ün viadi intuorn il muond, mo pella 

paja suna preparada per mincha cas: chapü

tschina pel sulai, pezs à discretion, pelleri

na pels trais guots da plövgia, Bepanthen pel 

chül co tschen, giovarets cunter la lungurella, 

sbavus pell’acziun «retour», büschmainta per 

müdar e, e, e. 

A hai, n’haja manzunà ch’eu sun sperapro eir 

amo ün zich schurnalista – circa sül seguond 

schalin da la schala da carriera professiuna

la.

Fadrina Hofmann Estrada (26) è schurnalista, ma 
oravant tut mamma. En sia columna rapporta ella da 
las stentas e da las bellezzas da quellas lavurs e da la 
vita insumma. 

